AWDURDOD Y PARC CENEDLAETHOL

22 Mehefin 2011

Yn bresennol: 
Y Cynghorydd JA Brinsden (Cadeirydd)
Mrs G Hayward a Mrs F Lanc; y Cynghorwyr JS Allen-Mirehouse, RR Evans, HM George, RN Hancock, SL Hancock, M James, RM Lewis, PJ Morgan, WL Raymond ac M Williams; y Mri D Ellis, R Howells ac EA Sangster.

(Swyddfa APC, Parc Llanion, Doc Penfro: 10:45 – 12.55p.m.)

1.
Ymddiheuriadau

Derbyniwyd ymddiheuriad am fod yn absennol oddi wrth y Cynghorydd ML Evans.

2.
Croeso

     

Croesawodd y Cadeirydd Ms Paula Ellis i'r cyfarfod.  Roedd Ms Ellis wedi dechrau ar ei swydd fel Rheolwr Oriel y Parc yn ddiweddar a dymunodd yn dda iddi.

    

NODWYD.

3.
Datgelu Buddiant

Ni ddatgelwyd unrhyw fuddiant.

4.
Cofnodion

     Cyflwynwyd cofnodion y cyfarfod a gynhaliwyd ar 11 Mai 2011 i'w cadarnhau a'u llofnodi.

     
     PENDERFYNWYD cadarnhau a llofnodi cofnodion y cyfarfod a gynhaliwyd ar 11 Mai 2011.

5.
Y Pwyllgor Rheoli Datblygu - adroddiadau am gyfarfodydd

PENDERFYNWYD derbyn yr adroddiadau am gyfarfodydd y Pwyllgor Rheoli Datblygu a gynhaliwyd ar 20 Ebrill ac 18 Mai, 2011.

6.
Pwyllgor Oriel y Parc – adroddiad am gyfarfod

PENDERFYNWYD mabwysiadu'r adroddiad am gyfarfod Pwyllgor Oriel y Parc a gynhaliwyd ar 20 Ebrill, 2011.

7.
Y Pwyllgor Adolygu Perfformiad - adroddiad am gyfarfod

PENDERFYNWYD mabwysiadu'r adroddiad am gyfarfod olaf y Pwyllgor Adolygu Perfformiad a gynhaliwyd ar 4 Mai, 2011.

8.
Ymateb i'r polisi drafft Gorfodi Cynllunio a Chydymffurfiaeth

Atgoffwyd yr aelodau eu bod, yn y cyfarfod a gynhaliwyd ar 8 Rhagfyr 2010, wedi penderfynu peidio â mabwysiadu'r Polisi Gorfodi Cynllunio a Chydymffurfiaeth uchod ar unwaith, ond ei roi ar waith fel canllawiau dros dro tra bod ymarferiad ymgynghori yn cael ei wneud i geisio barn y cyhoedd am y polisi arfaethedig.

Cynhaliwyd yr ymarfer ymgynghori rhwng 2 Chwefror a 27 Ebrill, 2011, ac anfonwyd tua 1,800 llythyr at ymgyngoreion amrywiol.  Ymatebodd 6 unigolyn/sefydliad, a gwnaed 6 sylw unigol.  Roedd y sylwadau manwl ynghlwm wrth yr adroddiad oedd ger bron yr Aelodau'r diwrnod hwnnw, ynghyd â'r atebion a argymhellwyd gan y swyddogion.  Roedd y prif faterion a godwyd, ynghyd â'r newidiadau canlyniadol arfaethedig i'r Polisi hefyd yn atodedig i'r adroddiad.

Dywedodd y Pennaeth Rheoli Datblygu fod Prif Swyddog Cynllunio newydd yn dechrau yn fuan gyda'r Awdurdod, a fyddai â chyfrifoldeb uniongyrchol am faterion gorfodi.

PENDERFYNWYD mabwysiadu'r Polisi Gorfodi Cynllunio a Chydymffurfiaeth at ddibenion rheoli datblygu, yn amodol ar y diwygiadau a nodir yn Atodiadau B ac C i'r adroddiad oedd ger bron yr Aelodau'r diwrnod hwnnw.

9.
Ymateb i'r Canllawiau Cynllunio Atodol drafft i Gynllun Datblygu Lleol Parc Cenedlaethol Arfordir Penfro

Atgoffwyd yr Aelodau gan y Pennaeth Cynlluniau Datblygu, yn dilyn cymeradwyaeth yng nghyfarfod yr Awdurdod a gynhaliwyd ar 8 Rhagfyr 2010, fod y Canllawiau Cynllunio Atodol a nodir isod wedi cael eu cyhoeddi at ddibenion ymgynghori cyhoeddus:

· Colli Gwestai;

· Rhwymedigaethau Cynllunio;
· Asesu Cymeriad y Dirwedd; 

· Dylunio Cynaliadwy; 
· Estyniadau i Adeiladau;

· Parthau Diogelu Mwynau;
· Tir Ansefydlog o Ganlyniad i Hen Weithfeydd Glo;
· Parcio;

· yr Amgylchedd Hanesyddol (nid "Gorfodaeth" fel sydd yn yr adroddiad gwreiddiol ger bron yr Aelodau).

Roedd tua 1,800 llythyr wedi'u dosbarthu i ymgyngoreion amrywiol, gyda 11 unigolyn a / neu sefydliad yn ymateb a chafwyd 43 sylw unigol.  Roedd y prif faterion a gododd yn Atodiad A i'r adroddiad oedd ger bron yr Aelodau'r diwrnod hwnnw, ac yn Atodiad B roedd allbrint manwl o'r sylwadau a wnaed, ynghyd â'r ymatebion a argymhellir gan y swyddogion.  Yn Atodiad C roedd rhai newidiadau a argymhellir gan swyddogion ddau SPG, ac yn Atodiad D roedd yr holl newidiadau canlyniadol arfaethedig i'r SPG drafft.

Aeth y Pennaeth Cynlluniau Datblygu rhagddi i ddweud, oherwydd cyfyngiadau amser, nad oedd y newidiadau i'r SPG Cymeriad y Dirwedd (o ran yr wybodaeth ddiweddaraf gan Gyngor Cefn Gwlad Cymru) a'r SPG Estyniadau i Adeiladau wedi eu cynnwys.  Gofynnodd am bwerau dirprwyedig i'w galluogi i ymgymryd â'r diwygiadau penodol hyn, ynghyd ag unrhyw wallau teipio / gramadegol, cyn i'r dogfennau terfynol gael eu cyhoeddi.

Cytunodd yr Aelodau gydag argymhellion y Pennaeth Cynlluniau Datblygu o ran yr holl ddogfennau Canllawiau Cynllunio Atodol heblaw am yr un sy'n cyfeirio at Golli Gwestai.  Roeddent o'r farn bod gorfod darparu tystiolaeth am strategaeth farchnata ddwy flynedd yn afresymol ac y byddai hynny'n rhoi pwysau aruthrol ar berchenogion gwestai / tai llety.  Yn eu barn hwy, roedd rhaid i'r darparwr gwasanaethau ymateb i'r galw, ac ymddengys bod nifer cynyddol o westai / tai llety yn methu; eto roedd yr SPG, ym marn yr Aelodau, yn ceisio effeithio ar y farchnad ar adeg pan oedd honno'n mynd i gyfeiriad gwahanol.

Dywedodd y Pennaeth Cynlluniau Datblygu fod y Canllawiau Cynllunio Atodol yn nodi'r cyd-destun pryd y byddai unrhyw gais cynllunio i newid defnydd gwesty/tŷ llety yn cael ei ystyried.  Roedd cyfres o feini prawf yr oedd angen eu bodloni ac, o ystyried pa mor arbenigol oedd y farchnad, roedd swyddogion o'r farn fod dwy flynedd yn amser rhesymol.  Dywedodd wrth yr Aelodau y byddai'r SPG yn cael ei adolygu yn y blynyddoedd nesaf, a byddai'n gliriach bryd hynny a oedd y polisi yn cyflawni ei nod o sicrhau amrywiaeth o lety i ateb y galw.

Parhaodd yr aelodau i ddadlau ei bod yn annerbyniol disgwyl perchenogion gwestai i barhau i redeg busnes oedd yn methu er mwyn cydymffurfio â gofynion y polisi.  Atgoffwyd yr Aelodau gan y Pennaeth Cynlluniau Datblygu eu bod wedi cymryd rhan yn y broses o ddrafftio'r polisi a'r SPG ers 2008, o dan y Cynllun Datblygu Lleol a chyn hynny o dan y Cyd-Gynllun Datblygu Unedol a fabwysiadwyd yn 2006.  Roedd yr SPG yn pennu cyd-destun pryd y byddai ceisiadau cynllunio ar gyfer newid defnydd gwestai / tai llety yn cael eu hystyried, ac yn amlinellu canllawiau ar gyfres o feini prawf yr oedd rhaid eu bodloni.

Cynigiodd Mr R Howells, os gallai perchenogion gwestai / tai llety ddangos eu bod eisoes wedi marchnata eu heiddo'n effeithiol cyn cyflwyno cais cynllunio ar gyfer newid defnydd yr eiddo, yna gallai hynny gael ei gymryd i ystyriaeth.  Awgrymodd Mr EA Sangster y byddai angen i ymgeiswyr gyfiawnhau eu hachos drwy ddarparu tystiolaeth ar adeg gwneud cais nad oedd marchnad ar gyfer y perchennog i werthu'r eiddo fel busnes gweithredol.  Cytunodd yr Aelodau bod y camau gweithredu a awgrymwyd gan Mr Sangster yn ffordd ymarferol o fynd ati.

     

PENDERFYNWYD:

(a) 
bod y Canllawiau Cynllunio Atodol (SPG) canlynol i Gynllun Datblygu Lleol Parc Cenedlaethol Arfordir Penfro yn cael eu mabwysiadu at ddibenion rheoli datblygu, yn amodol ar y diwygiadau a nodir yn Atodiadau A, B ac C o adroddiad y Pennaeth Rheoli Datblygu:
(i) Rhwymedigaethau Cynllunio; 
(ii) Asesu Cymeriad y Dirwedd;
(iii) Dylunio Cynaliadwy;
(iv) Estyniadau i Adeiladau;

(v) Parthau Diogelu Mwynau;
(vi) Tir Ansefydlog o Ganlyniad i Hen Weithfeydd Glo 

(vii) Parcio;

(viii) Yr Amgylchedd Hanesyddol, yn amodol hefyd ar gyfeirio at Brownslade, Pricaston a Flimston yng nghyd-destun tirwedd hanesyddol Castellmartin/Merrion.

(b) 
bod yr SPG ar Golli Gwestai yn cael ei fabwysiadu, yn amodol ar fod y cyfeiriad at yr angen i farchnata'r eiddo am ddwy flynedd yn cael ei ddileu a chynnwys, yn lle hynny, ofyniad i ymgeiswyr gyfiawnhau eu cynnig drwy ddarparu tystiolaeth nad oedd marchnad ar gyfer y perchennog i werthu'r eiddo fel busnes gweithredol;

(c) 
bod y Pennaeth Cynlluniau Datblygu yn cael ei awdurdodi i ddiwygio'r SPG Asesu Cymeriad y Dirwedd i gynnwys y diweddaraf gan Gyngor Cefn Gwlad Cymru fel y disgrifir yn Atodiad C o'i hadroddiad, ac at yr SPG Estyniadau i Adeiladau, fel y disgrifir yn Atodiad A, ac

(d) 
bod y Pennaeth Cynlluniau Datblygu yn cael ei awdurdodi i ddiwygio unrhyw wallau teipio / gramadegol ym mhob SPG cyn iddynt gael eu cyhoeddi.

10.
Trafodion eiddo arfaethedig gyda'r Ymddiriedolaeth Genedlaethol

Dywedodd y Swyddog Ystadau bod y tir oedd yn eiddo i'r Awdurdod yn Garn Fawr, ger Pen Strwmbl, a Maidenhall (rhwng Nolton Haven a Niwgwl) yn cael ei ddefnyddio ar hyn o bryd fel meysydd parcio di-dâl.  Mae'r Awdurdod hefyd yn berchen ar faes parcio mwy o faint uwchben Traeth Marloes, y mae'r Ymddiriedolaeth Genedlaethol wedi'i weithredu fel maes parcio â thâl ers y 1980au cynnar.

Roedd gan yr Ymddiriedolaeth Genedlaethol dir yng nghyffiniau pob un o'r tri darn o dir oedd yn eiddo i'r Awdurdod, ac mae trafodaethau wedi bod yn mynd ymlaen gyda golwg ar fod yr Ymddiriedolaeth Genedlaethol yn rheoli'r meysydd parcio yn y dyfodol.  I'r perwyl hwn, mae telerau wedi'u trafod i werthu'r rhydd-ddaliad yn Garn Fawr a Maidenhall i'r Ymddiriedolaeth, yn ddarostyngedig i amodau, gan gynnwys cyfamod yn ei gwneud yn ofynnol bod y tir yn cael ei ddefnyddio fel maes parcio di-dâl yn unig, sydd ar gael at ddefnydd y cyhoedd .  Roedd y maes parcio ar Draeth Marloes i'w brydlesu i'r Ymddiriedolaeth am gyfnod o ddeng mlynedd, yn amodol ar y telerau a nodir yn yr adroddiad.

PENDERFYNWYD awdurdodi swyddogion i fwrw ymlaen i roi buddiannau cyfreithiol i'r Ymddiriedolaeth Genedlaethol fel y nodwyd yn yr adroddiad oedd ger bron yr Aelodau'r diwrnod hwnnw.

11.
Rheoli llithrfa Freshwater East

Atgoffwyd yr Aelodau gan Uwch Barcmon y De fod yr Awdurdod wedi caffael y llithrfa yn Freshwater East yn 2001, ac roedd hi a'i thîm wedi bod yn gweithio'n agos gyda'r gymuned leol ers hynny i reoli a gwella ansawdd a diogelwch yr amgylchedd traeth yn yr ardal.

Fel rhan o'r gwaith rhagweithiol hwn, roedd yr Awdurdod wedi bod yn goruchwylio'r gweithgareddau lansio yn ystod cyfnodau prysur drwy wasanaethydd llithrfa ac roedd hynny wedi bod yn llwyddiannus.  Fodd bynnag, roedd gwasanaeth o'r fath yn costio i'r Awdurdod ac felly amlinellodd ddau opsiwn y gellid eu cymryd i fodloni'r ymrwymiad parhaus o gynnal y gwasanaeth a'r cyfleusterau a ddarperir yn y llithrfa.  Roedd y rhain yn cynnwys cynnal y status quo neu gyflwyno cynllun codi tâl, ac roedd manteision ac anfanteision pob un wedi'u nodi yn yr adroddiad oedd ger bron yr Aelodau'r diwrnod hwnnw.  Cynigiwyd hefyd opsiwn arall sef atal y cyfleuster yn gyfan gwbl, ynghyd â manteision ac anfanteision hynny.

Yn dilyn trafodaeth, PENDERFYNWYD cefnogi system o godi tâl, fel y nodir yn yr adroddiad, a bod swyddogion yn cael cyfarwyddyd i fwrw ymlaen ag ymgynghoriad ac ymarfer cyhoeddusrwydd gyda golwg ar weithredu'r cynllun ym mis Ionawr 2012.

12.
Y Cynllun Rheoli Hamdden Drafft

Atgoffwyd yr Aelodau gan y Pennaeth Hamdden a Thwristiaeth ei fod, yng nghyfarfod yr Awdurdod a gynhaliwyd ar 29 Medi 2010, wedi adrodd yn fanwl ar y Cynllun Rheoli Hamdden drafft, a oedd wedi ei lunio yn dilyn trafodaethau gyda nifer o sefydliadau partner yn Sir Benfro.  Diben y Cynllun oedd rhoi cefnogaeth i Gynllun Rheoli'r Parc Cenedlaethol a'r Cynllun Datblygu Lleol, a helpu i gydlynu gweithgareddau'r amryw o asiantaethau gwahanol sy'n ymwneud â rheoli a hyrwyddo arfordir Sir Benfro.

Yn y cyfarfod ym mis Medi, penderfynodd yr Aelodau bod y ddogfen yn cael ei hanfon allan ar gyfer ymgynghoriad cyhoeddus.  Rheolwyd yr ymgynghoriad ar ran yr Awdurdod gan Fforwm Arfordirol Sir Benfro a chafwyd dros 60 o ymatebion ysgrifenedig, a chawsant eu dadansoddi ac ymatebwyd iddynt.  O ganlyniad i'r sylwadau a dderbyniwyd, roedd rhai newidiadau wedi'u gwneud i'r Cynllun drafft, ac roedd rhai ohonynt wedi'u hamlinellu yn yr adroddiad oedd ger bron yr Aelodau'r diwrnod hwnnw.

Y gobaith oedd, yn amodol ar gymeradwyaeth yr Aelodau, y byddai'r Cynllun Rheoli Hamdden terfynol yn cael ei lansio ym mis Gorffennaf 2011.  Ar yr un pryd, byddai grŵp gweithredu oedd yn cynnwys cynrychiolwyr o'r prif sefydliadau partner sy'n cwmpasu ardal y Cynllun cyfan yn cael ei sefydlu i adolygu'r camau gweithredu yn y Cynllun ac i gytuno ar raglen waith ar gyfer 2012. Ychwanegodd y Pennaeth Hamdden a Thwristiaeth y byddai'r Cynllun yn helpu i nodi blaenoriaethau ar gyfer gwaith ar y ddarpariaeth hamdden a rheoli a byddai'n helpu i gyfeirio gwaith yr Awdurdod i gyflawni'r canlyniadau a nodir yng Nghynllun Corfforaethol yr Awdurdod.

PENDERFYNWYD, yn amodol ar y gwaith golygu terfynol a chyfieithu, bod y Cynllun Rheoli Hamdden drafft yn cael ei fabwysiadu a'i gyhoeddi.

13.
Digwyddiadau corfforaethol

Roedd adroddiad y Rheolwr Gwasanaethau Gweinyddol a Democrataidd yn cynnwys manylion am y digwyddiadau corfforaethol y cafodd yr Awdurdod wahoddiad iddynt.

PENDERFYNWYD bod yr Aelodau yn cael eu hawdurdodi i fynychu'r digwyddiadau corfforaethol a nodir isod:

(a)
Cynhadledd Flynyddol Cymdeithas Llywodraeth Leol Cymru: 23 Mehefin 2011 – Cadeirydd yr Awdurdod a’r Prif Weithredwr;

(b)
Derbyniadau Sioe Frenhinol Cymru: Gorffennaf 2011 – Cadeirydd yr Awdurdod a’r Prif Weithredwr;
(c)
Derbyniadau Sioe Sir Benfro: Awst 2011 – Cadeirydd yr Awdurdod;

(d)
Ysgol Haf Cynllunio: 3 – 5 Medi – dim Aelod i fynychu; y Rheolwr Gwasanaethau Gweinyddol a Democrataidd i archwilio opsiynau i hyfforddi’r Aelodau’n fewnol yn lle hynny;

(e)
Cwrs Cenedlaethol Sefydlu Aelodau: 13 – 15 Medi 2011 – 

dim Aelod i fynychu;
(f)
Seminar Flynyddol Aelodau Parciau Cenedlaethol Cymru, Aberhonddu: 3 a 4 Hydref 2011 – pob Aelod
14.
Lwfansau'r aelodau

Ystyriodd yr Aelodau adroddiad gan y Rheolwr Gwasanaethau Gweinyddol a Democrataidd ar lwfansau'r Aelodau, sef:

(i) cynnydd yng nghyfradd lwfans teithio Cyllid a Thollau EM i 45c y filltir;
(ii) yr angen am adolygu'r penderfyniad a wnaed gan yr Aelodau ar 23 Mehefin 2010 i barhau i dalu Lwfans Cyfrifoldeb Arbennig i Is-Gadeirydd y Pwyllgor Rheoli Datblygu, a
(iii) a ddylid talu Lwfans Cyfrifoldeb Arbennig i Gadeiryddion y tri Phwyllgor Adolygu sydd newydd eu sefydlu ac, os felly, ar ba lefel.

Roedd yr aelodau o'r farn bod rôl Is-gadeirydd y Pwyllgor Rheoli Datblygu yn golygu llawer o waith ac y dylid, felly, roi cydnabyddiaeth am hynny.

     PENDERFYNWYD:

(a)
bod y gyfradd lwfans teithio sy'n daladwy i Aelodau yn cael ei chynyddu i 45c y filltir yn unol â chyfradd Cyllid a Thollau EM o 1 Gorffennaf 2011; 
(b) 
bod Is-Gadeirydd y Pwyllgor Rheoli Datblygu yn parhau i gael Lwfans Cyfrifoldeb Arbennig o £1,429, ac
(c) 
bod Lwfans Cyfrifoldeb Arbennig o £238 yn cael ei dalu i Gadeiryddion y Pwyllgor Adolygu Archwilio a Gwasanaethau Corfforaethol, y Pwyllgor Adolygu Cadwraeth a Chynllunio a'r Pwyllgor Adolygu Hamdden a Thwristiaeth.

(Pleidleisiodd Mrs F Lanc a Mr D Ellis yn erbyn penderfyniad (c) uchod.)

15.
Y Cynllun Iaith Gymraeg: Adroddiad Monitro Blynyddol 2010/11

Ystyriodd yr Aelodau Adroddiad Monitro Blynyddol drafft o berfformiad yr Awdurdod ar sail ei Gynllun Iaith Gymraeg a PHENDERFYNWYD derbyn yr adroddiad a'i gyflwyno i Fwrdd yr Iaith Gymraeg.

16.
Rhagair Esboniadol i'r Datganiad o Gyfrifon 2010/11

Rhoddodd y Rheolwr Cyllid Ragair Esboniadol a Chrynodeb o ddatganiad drafft yr Awdurdod o gyfrifon ar gyfer 2010/11 i'r Aelodau. Byddai'r Datganiad Cyfrifon llawn drafft ar gael i'w harchwilio gan y cyhoedd o 1 Awst 2011 a byddai'n cael ei ystyried gan y Pwyllgor Adolygu Archwilio a Gwasanaethau Corfforaethol ar 3 Awst.  Byddai'r Datganiad o Gyfrifon wedi'i archwilio yn cael ei gyflwyno gan Swyddfa Archwilio Cymru mewn Cyfarfod Arbennig o'r Awdurdod ar 21 Medi 2011.

     PENDERFYNWYD derbyn yr adroddiad.

17.
Bwriad i roi ceblau cyfleustodau o dan y ddaear yn Martins Haven

Atgoffwyd yr Aelodau gan y Swyddog Ystadau bod Western Power Distribution (WPD) wedi dyrannu cyfanswm o £1 miliwn o fewn eu cynllun busnes 5 mlynedd cyfredol i ddaearu'r rhannau hynny o'u rhwydwaith trydan presennol sydd yn yr awyr ac sy'n cael eu hystyried fwyaf niweidiol i nodweddion arbennig pedair tirwedd warchodedig yng Nghymru, sef Ardal o Harddwch Naturiol Eithriadol (AHNE) Gwyr, AHNE Dyffryn Gwy, Parc Cenedlaethol Bannau Brycheiniog a Pharc Cenedlaethol Arfordir Penfro.

Roedd yr Awdurdod eisoes wedi bod yn llwyddiannus gyda chynllun ym Mhen Strwmbl, ac roedd y swyddogion o'r farn y gallai cyllid WPD gael ei ddefnyddio i ddaearu'r rhwydwaith cyflenwi sy'n arwain o Fferm West Hook i Martins Haven.  Felly, roedd cynllun wedi'i gyflwyno a oedd wedi'i gymeradwyo gan Banel Mentrau Daearu Western Power, yn amodol ar gael cymeradwyaeth yr Aelodau.

PENDERFYNWYD bod y camau a gymerwyd gan y swyddogion, fel y nodir yn yr adroddiad, yn cael eu cymeradwyo a'u bod yn cael eu hawdurdodi i weithio tuag at gynllun daearu yn Martins Haven cyn gynted ag sy'n rhesymol bosibl.

18.
Eitemau eraill o fusnes yr oedd y Cadeirydd wedi penderfynu, oherwydd amgylchiadau arbennig, i'w hystyried fel materion brys, yn unol ag Adran 100B(4)(b) o Ddeddf Llywodraeth Leol 1972

(a) 
Ymgynghoriad Asiantaeth yr Amgylchedd ar y drwydded drafft ar gyfer Gorsaf Bŵer Penfro

Dywedodd y Prif Weithredwr fod Asiantaeth yr Amgylchedd (Cymru) wedi cyhoeddi'n ddiweddar eu bod o blaid rhoi caniatâd amgylcheddol ar gyfer gorsaf bŵer RWE npower yng Ngorllewin Pennar, Penfro.  Ymgynghorwyd â nifer o sefydliadau wrth lunio'r drwydded, ac roedd 20 diwrnod gwaith o gyfnod ymgynghori wedi dechrau erbyn hyn, lle'r oedd cyfle i sefydliadau ac unigolion roi sylwadau ar yr amodau drafft.  Roedd y mater yn cael ei dynnu at sylw'r Aelodau'r diwrnod hwnnw gan fod y dyddiad cau ar gyfer ymateb yn disgyn cyn cyfarfod nesaf yr Awdurdod.

PENDERFYNWYD bod swyddogion yn cael cyfarwyddyd i ddrafftio ymateb, a ddylai gael ei ddosbarthu i'r Aelodau i'w gymeradwyo, cyn ei gyflwyno i Asiantaeth yr Amgylchedd (Cymru).

19.
Gwahardd y cyhoedd

Cyn i'r Cyfarwyddwr Hamdden, Marchnata a Chyfathrebu gyflwyno'i adroddiad (gweler Cofnod 20 isod), dywedodd y Cadeirydd ei fod yn amau, ar ôl darllen y ddogfen, a ddylai'r mater gael ei ystyried yn gyhoeddus.

Dywedodd Pennaeth y Gwasanaethau Cyfreithiol wrth yr Aelodau, ers cyflwyno deddfwriaeth newydd a ddaeth i rym yn 2007, bod yr amgylchiadau y gallai'r Awdurdod wahardd y cyhoedd yn gyfreithlon o'i gyfarfodydd wedi lleihau'n sylweddol.  Bellach roedd rhagdybiaeth y dylai penderfyniadau’r Awdurdod gael eu gwneud yn gyhoeddus.

Fodd bynnag, roedd y gyfraith yn cydnabod bod rhai amgylchiadau o hyd lle gellid gwahardd y cyhoedd yn briodol, ond dim ond lle'r oedd cyfiawnhad dros y gwaharddiad ar sail statudol.  Heblaw hynny, hyd yn oed lle'r oedd sail statudol, roedd angen cymhwyso'r Prawf Lles y Cyhoedd cyn y gellid bwrw ymlaen â'r gwaharddiad.

Yn yr achos hwn, daeth yr Aelodau i'r casgliad y gallai ystyried adroddiad y Cyfarwyddwr yn gyhoeddus achosi i'r cyhoedd/gweithwyr cyfredol/ partïon eraill â diddordeb gamddehongli bwriadau'r Awdurdod yn nodi amrywiaeth o opsiynau posibl ac yntau heb benderfynu eto a oedd yn briodol eu gweithredu, ac y gallai datgelu gwybodaeth ariannol a gwybodaeth arall a gynhwysir yn yr adroddiad yn rhy gynnar niweidio gweithgareddau'r Awdurdod a'i reolaeth ariannol a gweithredol ac ni fyddai hynny, ar y cyfan, er lles y cyhoedd.

Felly, PENDERFYNWYD gwahardd y cyhoedd o'r cyfarfod yn ystod y drafodaeth ar adroddiad y Cyfarwyddwr Hamdden, Marchnata a Chyfathrebu oherwydd ei bod yn debygol y datgelir gwybodaeth eithriedig fel y'i diffinnir ym Mharagraff 14 o Ran 4 o Atodlen 12A i Deddf Llywodraeth Leol 1972.

20.
Y diweddaraf am yr adolygiad o Ganolfannau Ymwelwyr ac Atyniadau'r Awdurdod.

Atgoffwyd yr Aelodau gan y Cyfarwyddwr Hamdden, Marchnata a Chyfathrebu fod yr Awdurdod wedi gorfod ymdopi â chyfyngiadau cyllidebol yn ystod y flwyddyn ariannol gyfredol, ac y byddai'n rhaid parhau i wneud hynny yn y dyfodol hyd y gwelir.  Yng ngoleuni hyn, roedd Uwch-dîm Rheoli'r Awdurdod wedi dechrau adolygiad mewnol o'r gweithrediadau gyda staff allweddol ar draws y sefydliad, a dilynwyd hynny gan Weithdai i'r Aelodau ym mis Medi a mis Rhagfyr 2010.  Roedd yr adolygiad yn defnyddio proses atebolrwydd sy'n seiliedig ar ganlyniadau i nodi'r cyfleoedd ar gyfer arbedion effeithlonrwydd ac i sicrhau bod gwasanaethau'r Awdurdod yn cwrdd ag anghenion ei gymunedau, ei gwsmeriaid a'i randdeiliaid yn awr ac yn y dyfodol.

Cyn cyflwyno canfyddiadau'r adolygiad, ynghyd â nifer o argymhellion ar gyfer symud ymlaen, i'r Aelodau i'w hystyried, roedd yn dymuno diolch i'r Pennaeth Rheoli Busnes, y Rheolwr Cyllid a Mr EA Sangster am eu cyfraniad amhrisiadwy yn ystod y broses adolygu.

Llongyfarchwyd y Cyfarwyddwr gan yr Aelodau am baratoi'r fath archwiliad cynhwysfawr o Ganolfannau Ymwelwyr ac Atyniadau'r Awdurdod a'r ffordd yr oedd yr adroddiad yn amlinellu dull teg o leihau costau rhedeg heb leihau profiad yr ymwelydd.

     Yn dilyn trafodaeth faith, PENDERFYNWYD mabwysiadu'r adroddiad, ac:

(a) 
bod swyddogion yn cael cyfarwyddyd i ymchwilio ymhellach i'r cyfleoedd posibl a nodwyd yn yr adroddiad i gynhyrchu arbedion tymor canolig yng nghyllidebau'r Canolfannau Ymwelwyr a'r Atyniadau, a
(b) 
bod ymchwil helaeth yn cael ei wneud o fewn yr Awdurdod a'r sefydliadau sy'n bartneriaid iddo ar gyfraniad economaidd ehangach y cyfleusterau hyn i'r profiad twristiaeth yn Sir Benfro yn gyffredinol cyn ymrwymo i unrhyw gamau pellach.

